
3.2 juta penduduk dapat vaksin penuh
Julai ini
Oleh Rafidah Mat Ruzki dan Zanariah Abd Mutalib - Jun 21, 2021 @ 2:40pm
bhnews@bh.com.my

PUTRAJAYA: Badan Bertindak Imunisasi COVID-19 (CITF) menyasarkan
10 peratus daripada populasi negara akan memperoleh vaksinasi penuh
menjelang pertengahan Julai ini.

Menteri Sains, Teknologi dan Inovasi, Khairy Jamaluddin, berkata
sebanyak lapan juta dos vaksin akan diberikan menjelang akhir bulan ini
dan berharap jumlah pemberian dos akan meningkat kepada 10.7 juta
menjelang pertengahan Julai nanti.

Beliau berkata, bagi mencapai sasaran itu, kerajaan akan menggiatkan
pemberian vaksin harian.

"Berdasarkan kepada sasaran, dengan mengambil kira bekalan vaksin dan
kapasiti pusat pemberian vaksin (PPV), kami menjangka dapat mencapai
10 peratus pelalian penuh menjelang pertengahan Julai ini.

"Ketika ini, bagi setiap 100 dos diberikan, 30 dos adalah dos kedua. Bagi
memastikan 10 peratus daripada populasi atau 3.2 juta penduduk
menerima imunisasi, kita perlu memberikan vaksin terhadap 10.7 juta
dos," katanya pada sidang media mingguan CITF, hari ini.

Yang turut hadir, Menteri Kesihatan, Datuk Seri Dr Adham Baba.

Pada masa sama, Khairy berkata, biarpun tidak dinyatakan pada
pengumuman rasmi mengenai Pelan Pemulihan Negara, jangkaan
peralihan fasa pertama ke fasa kedua disasarkan pada akhir bulan ini
kerana kerajaan melihat fasa pelan itu sebagai sesuatu yang dinamik.

Terdahulu, Dr Adham berkata, seperti diketahui, Pelan Pemulihan Negara
mempunyai tiga indikator penting yang perlu dipenuhi iaitu bilangan kes
harian, kapasiti Unit Rawatan Rapi (ICU) dan vaksinasi terhadap populasi
negara.

"Kita perlu memastikan kes harian kurang daripada 4,000. Kita ada masa
lagi antara 21 hingga 28 Jun, selama tujuh hari dan kita masih lagi
memantau.

"Kita yakin ia akan dapat dilepasi dengan kerjasama, solidariti dan juga
tekad untuk terus membendung COVID-19 yang dilaksanakan dengan
pendekatan penuh kerajaan dan masyarakat," katanya.

Sementara itu, Dr Adham berkata, dakwaan mesej viral mengatakan
seseorang dilarang mengambil sebarang jenis ubat bius selepas
mendapatkan vaksinasi kerana dibimbangi boleh menimbulkan bahaya
termasuk kematian, adalah tidak benar.

"Mereka yang menjalani pembedahan dan menggunakan bius, sama ada
bagi bius setempat atau bius keseluruhan tidak menghalang untuk
mereka menerima vaksin," katanya.

Dr Adham berkata, pihaknya juga mengesan hanya satu kes jangkitan
COVID-19 kategori empat membabitkan seorang petugas kesihatan yang
sudah mendapat suntikan vaksin lengkap, manakala kebanyakan kes lain
pada kategori satu atau dua saja.

